KALKIL MANTAL

A/C Marie-Line DAHOMAY

Yo déklaré

Lesklavaj krim kont limanité ! Limanité !
Meé mwen ka mandé woy !

An ki tan yo ké pwan tan réparé?

Non non apa mwen ki ké pé konté woy !

Konmen tan neg pasé ?

E konmen jou yo travay ?
Konmen lé neg rété ?

E konmen mwa yo pran fé ?
Konmen lanné é konmen syek
yo pwan fweét pou kann o ?

Ay ! konmenen?

Timoun a timoun an-nou

Ké touvé on jou pou yo pé konté !
Lesklavaj krim kont limanité...
Timoun a timoun an-nou

Ké touvé on jou pou yo pé konté

Mé ki tan ki jou ki lé woy,

Sa ki met lesklavaj kalé réparé

Lé yo ja ranbousé tout mét-a-esklav o ?
An kitan ki jou ki lé

yo ké koumansé pran tan pou konté ?

Lesklavaj krim kont limanité
Timoun a timoun an-nou

Ké touvé on jou pou yo pé konté

Konmen lajan yo trapé
Konmen bato yo achté
Konmen fanm yo vyolé
Konmen timoun san papa
Konmen nanm ki ay ped
Konmen léspwi yo brilé
Konmen létni disparét
Konmen lowa péd lakat

Konmen chopin san
Konmen chopin swe
E chopin pléré
E chopin douleé

Jamayik o!

Senvensan, Grénadin o!
Labawbad, Trinidad
Ladominik, Ayti
Lagwyan, Mawtinik o !
Lagwadloup x 3

Sé pou tout péyi Léwop
Ki sinyé doulé, ki sinyé male

Pwan tan réparé x 3

Sa ki bon pou zwa bon pou kanna



SAN RETOU

SAN RETOU,

MWEN KA MONTE BO BATOLA

SAN RETOU,

MWEN KA RIVE ASI PONLA

SAN RETOU,

MWEN KA DESANN AN FON NAN KAL
E SOLEY YEN ARETE KLERE

DI MWEN POUKI...

SAN RETOU,
MWEN SAN PAPA MWEN PANI NON
SAN RETOU,

MWEN SAN MANMAN MWEN SAN NASYON

SAN RETOU,

MWEN KA CHECHE GADE DEYE,

ON CHENN KA RALE MWEN DOUVAN
DI MWEN POUKI...

MWEN RELE, MWEN RELE
MWEN JA KRIYE, MWEN JA KRIYE
MWEN ESPERE E, MW’ ESPERE
MWEN LAS PRIYE !

MANMAN DLO WOUVE LANME

POU NOU NEYE ANBA DLO !

PAPA VAN SOUFLE VAN

FE YO PED CHIMEN A YO !

MANMAN DLO O

SOUKRE LANME KOULE BATIMANLA WO!
PAPA VAN SOUFLE VAN WO 00!

PAPA DANMBALA !

PAPA LIMYE PAPA FOS PAPA SOLEY O !
NOU JA KRIYE’W, NOU JA RELE’W PAPA...
DEPI MOUNVINI RIVE

TOUT BITEN CHAVIRE

E KI NONM E KI FANM

NOU KOUCHE YONN KOTE LOT
ADON LODE ZANTRAY

ON LODE LANMOOOO.

YO KA JETE LAVI

ADAN LOSEYAN LAVI PAPA
PAPA DANMBALA E

PAPA DANMBALA O!

PAPA DANMBALA

PAPA DANMBALAAAAA

SAN RETOU

MWEN VIN ESKLAV KA KOUPE KANN
SAN RETOU

MWEN SANTI FWET KOUPE KON LANM
SAN RETOU

MWEN VWE TIMOUN POTE LAVI
LESPWA WOUKOMANSE FLERI

DI MWEN POUKI...

SAN RETOU

MWEN PWAN RASIN LA MWEN RIVE
SAN RETOU

MWEN VIN KONPWANN

« K’AN TE » E « KE MWEN YE »

SAN RETOU

LE MWEN CHECHE CADE DEYE
DEMEN KA RALE MWEN DOUVAN

DI MWEN POUKI POUKI POUKI POUKI
POUKI ?

AY ! SAN RETOU,

ALE NOU KAY CHIMEN LAVI WO

SAN RETOU,

ASI CHIMEN A NONM KA DIVINI NONM
SAN RETOU

SA KI KONPWANN KONPWANN TANDE
SAY PA TANDE PEKE JEN KONPWANN
DI MWEN POUKI ?

DI MWEN POUKI I ]



